
MENGGAPAI PhD:  TARBIYAH DALAM 
KEHIDUPAN 
Umi Masrom 

 
Ujian-ujian yang diberi oleh Allah itu datang menyapa 
silih berganti dalam pelbagai bentuk dan rupa. Allah 
SWT mengurniakan ujian yang berbeza-beza kepada 
setia insan mengikut tahap kemampuannya. Apa jua ujian 
yang dihadapi oleh seseorang insan, perlulah ditempuh 
dengan reda dan mengharap belas ihsan Allah. Allah 
SWT berfirman dalam Surah Al-Baqarah, ayat 286 yang 
bermaksud: 
 
“Allah tidak membebani seseorang melainkan apa yang 
terdaya olehnya, dia mendapat pahala kebajikan yang 

diusahakannya dan dia juga menanggung dosa 
kejahatan yang dilakukannya.” 

 
Di Pintu Gerbang 
 
Perjalanan ini secara rasminya bermula pada tahun 2012, 
atau tarikh tepatnya pada 24 September 2012. Pada tahun 
2011, saya memulakan kembali azam saya untuk 
menyambung pengajian dalam bidang PhD; azam yang 
telah bermula pada tahun 2008 sejak saya tamat 
pengajian sarjana, namun terpaksa diketepikan buat 
seketika. Anak-anak masih terlalu kecil pada waktu itu. 
Pada tahun ini, anak-anak saya kini berumur antara 2 
hingga 7 tahun - Mursyid (tujuh tahun), Mukmin (enam 
tahun), Musyrif (tiga tahun) dan Auni (dua tahun). 
 

Dengan restu daripada Encik Suami, bermula tahun 
2011, saya mula membaca kertas-kertas ilmiah dan jurnal 
dalam bidang yang saya minati, iaitu Applied Linguistics. 


